
Bubabaka fin seke diaka, bavutuka mona muntu wankaka, ye 
bukamona babole va ntandu ampunda, buna wayitukwa ye wayuvula: 
Mwanki mpunda ngeye vwidiyo? Se diamwana ndevo: Inga, mono 
mvwidi. Kansi wabamona ndevo: Ngwa! Nga vo yaku, nga bobo ka- 
bukadiko, buwetiyo kwamisina bobo. Kedika bantu bole bena va 
mpunda! Nakatukeno kweno beno bole! Buna bau bole bakulumuka 
ye badiatila mu main lueka ye lueka.

Ntama mpe waia bele bwabwana ye wavova: E, kadi nki abu- 
zengi bobo? Bufweni, nga muntu mosi fwititentama va ntandu ampu­
nda, ye umosi kadiatila mu malu.

Buna se ndevo: Mweni mwanki, mwana ami, mu vanga luzolo 
luababonsono kabulendwako. Beto butuvanganga buna busongele, bu­
na bika bekutubikilabo kwandi.

105. Kamela.
V ana kintete kamwazaywa, konso kwatuka kamelako, kansi bwa- 

bu kwamana nieka beni mu Alabia ye mu Afelika dianode.
Kusadulwanga mu nata bautu ye bizitu, ye nsuni miandi ye 

mamvumina mandi idia kwampwenia. Ye mika miandi mwisi Alabia 
miau kabwangilanga nlele miandi ye nzo zandi zakoto.

Kena andinitu zabizako. Wenantu wasioka bonso ntu wameme, 
ye nsingu andi yayila ye malu mandi mpe inkwanzabala ye maninga 
ye va nima andi inkunki kaka ikundalele. Mika nkutu miena nabu- 
mbulu ye ngiendolo andi bondingila bondingila ye zekakana zekakana. 
Buketi kwendabiodiabiandi bialumoso biabiole kavika nanguninanga 
va kimosi, mboki biodia biandi bialubakala va mosi mpe. Nkiangunu 
buketi kwenda, wena kwandi nengo nengo nkievo kumbi diena va 
mbula zambu, nkiangu bantu bazolanga natwa kwa kamela beti mona 
mpasi mu yukwa nengo nengo diodio.

Mwisi Alabia kamela ubikangako dikumbi diansi yankatu, kadi 
bubeti kwe kibi mu nsi zozo zankatu, buna mpasi vo bana kondwa 
kamela.

Bubeti londuka bibakuntuikanga ibiabi: makuba manlangu, ye 
loso, ye bana banti, yensukidiye kafe ye mungwa ye binzu biampi- 
la mu mpila ye malonga ye zinzo ye zinzo zau zakoto ye makunzi 
mazinzo. Buketibio tuikwa, buna wetibulama va nsi mu neka nkievo 
intambudulu azitu kiandi, ye buketi telama, buna mu neka mpe kwa­
ndi keti telamana. Ibobo kalondukilanga ye ntuadisi andi mu vioka 
mu nsi yankatu.

Mu nitu andi yayonsono mwafwana mu sadulwa mu nsi zozo 
zankatu. Va ntulu vena mbidi ankobo ye va biodia biandi ye kunsi 
atambi biandi kwamana kuva nkievo mfika. Mfika zozo zankanda 
wankobo izau kabulamananga ye katelamananga. Vo kamela sika tui­
kwa zitu mantela, buna kikada bana tomba mu maka, kadi yangama 
beni kena. Mfika zozo zeua kunsi atambi zikunkebanga malu mu

mpasi zikana mona mu ndiatulu andiyikana diatila mu nienge.
Kansi diambu mpe diena diangolo mu yandi. Ukalanga mbatu 

kani lumbu bia, yandi kanwe nlangu. Kansi mu ntangu zankaka, vo 
nlangu mpia, lenda mpe viokisa nani diabilumbu. Bila kikalenda 
vibidila mu lembwa nwa nlangu ikiaki, kadi mu vumu kiandi mwa- 
siwa lekwa kikebanga nlangu ukateka nwa, iwowo kavutulanga va 
laka, kidi vo laka sidia kala mpozi, buketi mona lemina. Yandi le- 
nda mpe vika nwa nlangu wawingiva mbukamosi. Kamela uyundu- 
kilanga mu mpanga, zimenanga mu nsi yankatu; ye nsende zampanga 
kazilendi luala mu nwa andiko, kadi koba biasiwa mviba, ye fifini 
biandi biena ngolo beni. Mbatu bukena dia kwafiuma lenda kukiyu- 
ndula mu mazi mena mu nkunki andi, makotanga mu menga mandi.

Kamela ibulu kiavibidila ye tumama, kansi mwanki vo zitu kina 
vioka, bonso bukanatinanga, buna yandi intumbu bulama kwandi. 
Bobo mwanki, kani ukumbibanga kwaku vovo, yandi vele mu bulama 
kasiaminini, nate ye una badika katula lekwa biankaka. Mboki bu- 
kabebele mpe mu nzila, buna ntuadisi andi, vo sika badika kunyimbi- 
dila nkunga, buna kamela intumbu kala kiese. Buna weti kunyengu- 
dila ntu ye ntumbu vilakana mpasi yiketi mona. Ye bukasimbulu 
kwa nsatu anlangu, buna yandi intumbu vumbula nsingu ye badika 
fimba ye vola mavumba, kidi kazaia kani nki atini kiena nlangu 
ukana nwa. Buna yandi lenda wa nlangu wena nseke mfuku, ye mfu- 
mu andi nkutu kazeyi kuwenako. Bukameniwo wa, intumbu badikawo 
kumina. Busa kweno ngolo mu kumvutula, bukameni wa kwena nsu- 
di anlangu, kalulendiko, nga mu ntangu zandi zankaka kenani koloko.

Ntuadisi andi ukuntuadisilanga mu mpovolo andi kaka evo mu 
nti, buketiwo songa, kubana kwenda.

106. Nki weti yandila?

Kuba diasokwa wandu diatulwa mu lundulu, ye mpuku yakala 
muna, bukamonadio, yakala mabanza mole, bukazola mona biena mu 
ngudi. Buna wabadika kesa kuba, ye budiatobuka buna wamona, vo 
wandu. Intumbu baka lumosi lumosi. Buna buketi yukuta, intumbu 
badika sofa mambu ye wavova: Kadi buna bantu nki adiambu batu- 
dilanga wandu mu makuba ye tula mu lundulu? Mono vele mfweni 
kota mu lundulu biabindama ye kesa makuba man. Kedika mono 
ibulu kiangolo beni.

Bukakala tanga mambu momo, kiongo buna mbumba weti ku- 
ndimba ku nima ankela ye kana pamuka mu nitu iyi kwa mbumba, 
wansakasa fiuma, ye mboki kamvonda ye wamana kundia.

Buna mbumba wakala kiese ye walambalala mu vunda. Yandi 
mpe wavova: Mwanki Nampuku, bila nki kayandidi vava? Kadi ka- 
zaidiko, vo mono imfumu?

Buna vitu diayenda zibulwa kwa mbwa yakala yayinene beni. 
Mbwa bukamona mbumba wadumukinayo mu nswalu, kansi mbumba

buna watinina ku zulu. Bukamona mbumba, vo weka ku zulu, buna 
mbwa yanlodila bonso ebu: A, unkuta kwaku! Vo kumakiko, lelo 
ngala zeyi, vo mono ndutidi mpe mu ngolo.

Buna mbwa yavaika ku mbazi ye yayenda ku kulu kidilanga 
bakavalu. Buna wamona kavalu kwamfumu andi kweti minguzuka 
mu diambu dianitu andi yambote. Ye mbwa bukamona, vo kavalu 
kweti minguzuka, intumbu yungusa kukena mu kunsevaye wanyuvula: 
Mwanki nge kavalu bila nki weti minguzukina? Keti ngeye ukatwa 
kwizanga vava mu kasa titi, kansi mono, mfumu ami ukumpananga 
mbizi ye dia kwabiza kwankaka. Bukama ta mambu momo, wayenda 
tatika kavalu mu kulu, kansi kavalu buna wandita kisi, ye mbwa yafwa. 
Buna kavalu waluta kukisika ye wavova: Kadi mwanki nki azengi 
kiokio, bukasidi zaia, vo mono ndutidi kimfumu mu bulu biabionsono. 
Buna nki kayandidi? Muna mvita beto ye mfumu ami tumonanga 
nsisi mosi, ve vumunu kiamfumu ami kivukanga mu diambu diantinu 
zena yami. Ye tala bonso bwena ngolo zami! Mu ndita mosi nditidi 
mbwa kiodia yasa kunkodulwa ye fwidi.

Ye kavalu mu mpila kiese kikabedisila mbwa buna wadumuzu- 
ka ye wayungusa, kansi bukaka kwe yungusingi, yandi kazayi, vo 
kiongo nkosi weti vaika ku mfinda. Buna kayitukulwa mu nitu iyi 
kwa nkosi, ye nkosi wambanda va nsi ye yanseva mu vuma ye mpu- 
mununu andi yawakasa nsusila mu miongo ye watesa kavalu bonso 
ebu: Nki utukayandila ye buzengi bwaku? Kadi kuzeikoe, vo imono 
yu imfumù abulu biabionsono ye imono iyalanga babo.

Bukaka tanga bobo, kiongo buna mpe nkongo weti kuntala. Ka- 
vutuka wa nzonga, yite-e, ye wafwila va lueka luakavalu. Ndioyo 
wansika ivwidi kavalu, bukamona, vo nkosi wetiko kumvonda. Nkia- 
ngunu mu nzongo mosi kafwididi. Mboki kabuna nkanda ankosi ye 
wayambikawo mu mavembo ye wayenda ku nzo andi. Ye bukaluaka 
ku nzo buna walanda mpe nkosi mambu ye wantesa bonso ebu: Nge­
ye imfumu abibulu, mwanki nki fwididi? Mu nzongo umosi kaka. 
Buna mono vele imfumu va ntoto, ye iyalanga biabionsono biena 
mu wau.

Kansi tala muntu wowo wavunzwa vova mambu momo manza 
kwa luvezomo luatuka mu tuti diampiuki luamvonda, ye yandi wa- 
bwa va ntandu ankanda ankosi. Buna ndumu wawakanana bonso 
ebu: Nki utuka yandila? Bwabu ndekila yimosi kaka yitukidi mu tuti 
diami diampiuki yibwidi va ngeye, utuka kukisika, vo ngeye imfumu 
mu ntoto wamvimba. Bwabu se bwidi va ntoto ye kondwa zingolo.

Kansi nani vwidi tuti ye nani wasonga ndekila yoyo yampondila 
wonso yina bwa? lyandi kwandi, Mfumu adizulu ye ntoto, ise dieto 
disimbanga yayonsono mu koko kwandi kwalubakala ye usonganga 
yayonsono wonso wukazoleleyo kala, bonso bwena mabanza mandi 
makwele mvtl kuvutukidi mvu.

107. Ngudi ye mwana.
Mwana wayuvula kwa mbuta audit Ngeye mbuta ami, mwanki 

mono buyalembwa butwa, buna nani wena?
Ngudi vo: Buna mono ngiena, kadi mono yabuta. Mwana vo: 

Kadi ngeve buwalembwa butwa, buna nani wena?
Ngudi vo: Buna mbuta ami ye sami bena. Mwana vo: Kadi sa- 

ku ye mbuta aku bubalembwa au kala, buna nani wena?
Ngudi vo: Mbuta ambuta ami ye se diasami. Mwana vo: Kansi 

ban bubalembwa kala ye mase man nate ye ntama, buna nani wena?
Ngudi vo: Buna muntu mosi kaka wakala mu nza. Mwana vo: 

Umosi kakawankatu wakale?
Ngudi vo: Inga, umosi kaka wakala. Mwana vo: Kansi nate ye 

vana ntete, kuna nkati ambadukulu, nani wakala kuna?
Ngudi vo: Mosi wakala muna. Nene kena ye ulembunwanga 

butulwa kwa muntu mosi nautu.
Mwana vo: Kadi bwe nki ankumbu kabikulwanga?
Ngudi vo: Nkumbu kabikulwanga N%ambi.

108. Nkibulu mu nsi yankatu.
Nkalampumbu buweti badika tenduka mu nsi yankatu, buna bu- 

ka kiaminkibi intumbu lolangana mu vioka mu nkati akanga diadi- 
nene beni ye betidio viokila mu mazu mapitulu. Bakamela bubameni 
tuikwa bizitu biau, buna minkibi, ibisi Alabia, bana vwanda va nta- 
ndu akamela kwau ye mpu zau zena namangamanga ye minlele miau 
miabiza. Madionga man mena yau ye bisabala biau mu luvati. Kansi 
bisielo biau bieti kwendila mu malu ye main va lueka luabakamela. 
Miviti akuntu imuntu wayangama. Ntandu kena ye zizi kiandi kia- 
lundombe ndombe. Kabu diadionsono dieti fukwa kwa mvuku mvuku 
afundu fundu yafwanane nkievo mbungi ansuka.

Ntangu yeti mana tubuka. Buna bisi Alabia babonsono beti ba- 
ngumuka kuyena mu diambu diasambila kwa mbwetete yoyo yalu- 
mbu kalumbu. Kansi ntangu buyibadikidi sanama, buna mwini andi 
weti sa ntoto mbangazi, ye bitambi biau bibadikidi mona kwama. 
Nitu mpe kindakana siya kindakana, ye lemina diangolo dibadikidi 
kubabaka. Kansi mwila nkutu kaulendi viokila va benako, ye meso 
nkutu kamalendi mona finti nti nkutuko, filenda kubavana mpevo. 
Kansi buna zulu dibadikidi lomba, ye mavitu mazulu meti zibuka, 
ye mvula zabiza beni yibadikidi noka. Buna minkibi mu kiese beni 
beti kika mvula yoyo, kadi nitu zisidi noka, kinda vele sizi kinda. 
Ye nkwinkulu ankosi, bubetiyo wa mpe, buna mu kiese betiyo di- 
mba, kadi bazaidi kwau, vo nkwinkulu yoyo idimbu kibana mwena 
nlangu.

Inga, mu nkati ansi yankatu mwena nto anlangu, kansi kamela 
bukatekawo kukiwila yandi nsudi, buna badikidi wonzika ngolo za- 
ndi diaka ye savula malu mu ntinu. Kansi weti teka simpama ye 
nanganana mu songa kiese kiandi kikana nwina nlangu wowo. Buba-

meni luaka ku nto, buna kabu diadionsono dietiyo zungidila mu vo- 
ngisa lemina diau. Buna bizizi biateka kala nasiono bibadikidi sikila, 
ye meso mabadikidi wanguka, ye mpe babadikidi sa diaka kibakala, 
kadi nitu zivwidi kinda.

Mboki beti komisa nzo zau zakoto ye vana kamela kwau dia, 
mboki vunda siba vunda. Mpasi zaconsono ye nzungu zibamona zi- 
meni vilukunwa, ye mpimpa yayonsono beti monika nkungu zau ye 
zabakulu mpe. Nsi yankatu se yeka nsi akiese.

Kansi fuku budiamana wanguka, buna nzo yeti kolwa, ye bibu- 
lu bieti nwikwa nlangu ye tuikwa diaka bizitu, ye zu diapitulu 
dibana nangukina, dieti wakana, ye londuka siba londuka. Tumingu 
katumingu bakwendanga ye bakwendanga, ye monso makanga mafi- 
Iwanga ku manima. Fuku ye mwini biena mpingani mpingani. Mwi- 
ni buweti vita, buna nkibi miomio mikatidi kulumuka ye kwendila 
kunsi akini kiakamela. Mbatu mbatu kamela kweti bangumuka kwa 
mfumu andi mu kumvenda mu koko mu songa kikundi, ye mu fuku 
kwau kweti kumbamangana mu kumvana yuku yuku, buketi mona 
kiozi.

Mpeve yambangazi buyeti kwiza vevumuki mu nsi 
buna kamela intinunu ye nsadusu abantu.

Kansi tala nki kiokio kieti monika mu nseke? Maba 

yankatu, 

ye minti
miankaka ye nlangu. Kansi bubeti finama, buna maba ye minti ye 
nlangu bibakadidi kiese, se mpia. Nlangu wowo ubasidi banzila, 
vo banawo vongisila malaka mau, se weka kwandi kanga ye kanga 
kaka. Kinsampukila kibamweni. Nlangu ubaneti ubadikidi suka, mwi­
ni ulutidi mu yama ye yama, ye ngiendole yababamela yibadikidi 
kindakana. Buna bulu kiokio kiakwikama sikia vutuka kala mvukisi 
aminkibi miomio, kansi vo una kubavukisa, buna fwa sika fwa. Ba­
na sika zakwa dionga mu ntulu mu vaikisa menga mandi mana ba- 
kila mfumu andi ngolo diaka mu luakila kukakana kwenda.

109. Lubakulu luakani dianietika.
Bukiakala bumwalembwa zayakana kani diantietikina, buna buba- 

zola zayasana mabanza, buna mu mpovolo kaka evo mu sonika. Bu- 
bazola sekula nkanda, buna mu moko kaka bana sonika. Nkanda mosi 
nkutu ulenda kala nsatu amvu wamvimba, ye mboki siumana, nkia- 
ngunu minkanda miafiuma kaka miamonika ye miafwa ntalu yango- 
lo beni.

Nkiangunu vakiakala mpasi zamonika mu vika tengula nsamu 
wanzailu kwa wonso wonso muntu, kansi bwabu wonso wonso ka- 
nkanda ulenda nietukwa mu fintangu ntangu ye minsamu miamona 
mina kwiza mina vika lunga nzailu kwa wonso wonso kamuntu uzo- 
lele zaia.

Mbakulu akani dianietika nkumbu andi Yohan Gutenberg. Ka- 
si muntu wowo kabutulwa nkama zia zamimvu zamana vioka ku 
nima. Yandi wabutwa mu vata diaMainz muna nsi aAlemania. Ya-

ndi wavema beni mu kukibakila nzailu yayingi ye watonta bakula 
makani mamingi mu vanga biampila mu mpila. Kansi kani dikaluta 
banzila idiodio mu yambula sekudila mambu mu lapi, kansi mu ba- 
dika tunga nietokono.

Bukabadikila nietika imu baya kwandi dikamana nwata bisono 
biazangama ye mboki kusa mu ntinta yampiuki mu sono biobio, 
mboki katonta nietika, ye mambu intumbu kalakana. Kansi mu 
ndietokono yampila yoyo mwakalafuki beni, kadi mu diambu diabaya 
ye luandi luse kaka, baya ye luandi luse luapapila. Nkiangunu mu 
diambu diasavula nietika tuse tuatuingi va kimosi, buna wakala nsa- 
tu amakini kialenda sadulwa bobo. Kansi mu yandi kibeni kakala 
mbongo zazingi mu vangisila makini kiampila yoyoko, kansi mu di­
na buna wakala nsatu asompa bivanza, ye mu nsompolo yoyo wamo- 
nayo mbidi ampasi.

Buna watonta ye watonta mu mabaya mandi kaka ye wabanza 
ye banza, kani bwe buna kadila. Kansi fintama ntama kani dianka- 
ka disensele mu ntu andi. Yandi wabanza ebu. Bwabu ngina sa bi­
sono biansanzala, mpasi vo bilenda bongwa ye tungwa mu dionso 
dionso diambu. Bukamanabo banza, imbwebo vanga kwandi. Kadi 
bisono bubiakalako, vo mu baya kaka biayenda nwatwa, buna mpe 
kiakala, vo dionso diambu kaka diasonukwa vovo, idina kaka dina 
bwe kadingi. Kansi bwabu, bubiayika biansanzala, buna tulenda ki- 
bisa ye tunga mambu mamingi mu diamdu dimosi bonso ebu: Tu- 
banzano diambu diadi "tondana". Buna bisono bubiakala biansanzala, 
buna bukakibisabio bwampila mu mpila yandi walenda baka mama 
mankaka mpe mu diambu diodio dimosi, toma, nata, tana, ta, ndo, 
nto, nana, tanda, ntanda, nona ye mankaka, nga bubianwatwa kaka 
mu baya, buna idiodio kaka ”tondana” sika baka.

Va zimunina bukamona, vo bisona bianti bieti mana lala mu 
nsadulu ye kabilendi vutuka wanzisa bisono, buna, wabanza vo: Mu 
vala ye vala bisono biamona mu nti ifuki beni, nkiangunu bika ya- 
tonta mu biasengwa! Mu biasengwa mpe mulutidi beni, kadi mwale- 
nda vangwa bisono biabizio mpe, ko nga mu minti kamulendi va- 
ngwa biabizio beniko, kabidi vesuka. Ye mpe mu vanga bianti ye 
biasengwa, biasengwa bilutidi nswalu, kadi balenda yitila mafunda 
mabisono biasengwa mu lumku kimosi, nga bianti f'uki beni.

Yohan Gutenberg wabadika nietika nkanda aNzambi, kadi kwa 
yandi katambula nzailu, nkiangunu kwa yandi mpe kuna teka vutu- 
Iwa matondo. Ndietokono yoyo yabadiki kala mu mvu 1452, ye 
nate ye mu mvu 1455 nkanda wowo wamana nietukwa. Mu salu kio- 
kio mpasi zingi kamona, kadi kiamana mbidi ambongo. Yandi kibe­
ni kabakilakio ndandu nkutuko, kansi beto tubakilangakio ndandu 
yayingi, bututambulanga nzailu yena mu minkanda mianietukwanga. 
Kansi butubanzanga mu nkanda aNzambi, ulutidi tuka nzailu yanda- 
lulwa, buna mu kedika kwandi mintima mieto mikutubakisanga, vo

tuvwilu mfuka kwa Yohan Gutenberg, ye nkumbu andi kayina vilu- 
kunwako kansi yayika mbambukulu amoyo mu mbandu kambandu.

110. Mbombolo yabiza.

Vakala lumbu kialumingu mu nsuka buna ntangu yacemisa kia 
kwandi mu nzo yakala mu mbela amfinda, ye mpeve yabiza yakotila 
va nela yakala yazibuka. Kumbazi kwavekita makaya, ye bifulu bia- 
yalumuna,. ye banuni bayimbila minkunga miau, ye biabionsono bia- 
tomuswa ye biasonga kiese ye yangalala, kansi mu nzo kaka mwakala 
kiadi ye kimputu. Kimputu kiokio kialutila ye lutila mvu kamvu. 
Bakala wayaula beni mu bumputu bwandi, ye bukabanza mu lumbu 
bina kwiza, vo bina kala biampasi, buna wakala wonga mu ntima 
ye wavova: Kwe ngina baka biamvukila? Nkento andi mu ntangu yanka- 
ka wakala kwandi kiese ye kibakala, kansi mu lumingu lolo, buna wa- 
monika nkievo sambukidi wonga watoko diandi. Wayiza vwanda kwa­
ndi ku meza, kansi yandi kadie kani fibuku nkutu.

Va zimunina buna watelama ye wayenda ziki mansanga ku mwe- 
lo.

Bakala bukamona nkento andi wakwe ziki mansanga, buna wa­
telama ye wanlanda ye wavova: Kuna vaikako, nate ye umeni ku- 
nkamba, nki wakwiza zikila mansanga. Finkala nkala buna nkento 
wavumuka ye wavova: Ndozi ndotolongo, se Nzambi eto yankulu yi- 
fwidi, ye zimpofi zazonsono zele mu kunzika. Kedika, vo Nzambi 
yifwidi, buna vele kiadi! Buna bakala vo: Yambula banza buzengi! 
Kuzaidi akuko, vo Nzambi kalendi fwako? Buna nkento mu kiese 
kavutula vo: E, kiongo, Nzambi eto yakidi kwandie? Bakala vo: Ye 
kadi, nani lendabo zietila mabanza? Kadi kwe kakwenda? Buna nke­
nto wazingalakana toko diandi mu laka ye wavova: Mwanki ngeye 
toko diami, ngeye buzaidi, vo Nzambi eto yena kwandi buna nki abi- 
la ukadilanga kiadi lumbu kaiumtu? Butuzeyi, vo Nzambi eto yena 
kwandi, buna bika tuansila vuvu, yandi wamana tanga nsuki zeto 
mu lumosi lumosi, ye kalumosi nkutuko luna sotuka va ntoto, yandi 
vo kazoleleko. Yandi uvwikanga bifulu biansi ye uyundulanga banso- 
kusa ye minganga.

Buna bakala diaseya, ye minu kiavutuka lekama mu ntima andi. 
Mu dina rape katondila kwa nkento, bukankatula wonga mu ntima. 
ye wavova: Kedika mu kiambazi sia sala mu ngolo ye mu kiese ye 
sia lomba kwa Nzambi kasakumuna salu kiami kiakionsono.

Ye bwakala mu meso mau, vo se ntangu yaluta mu tentinia, ye 
bifulu bialuta mu vembuka, ye zinuni zalutila mu yimbila minkunga 
miau.

111. Nkosi yempuku.

Vakiakala nkosi waleka kwandi va mpevo. Kansi bampuku ba- 
yiza sakanana va lueka ye mpuku yankaka buyadomuka buna yayenda

bwa va ntandu anima ankosi, ye nkosi wavumvumukina muna. Bu- 
kamona, vo bampuku bena vovo, buna wakala nganzi beni mu dia- 
mbu diatulu tubamvunza. Buna wavikitina mpuku yoyo. Buna yandi 
wavikutunwa wakala wonga wawingi, kadi wabanza: Bwabu kilendi 
vukako. Buna wavova kwa nkosi: Undemvukila, buivunzidi tulu tuaku. 
Tuzaidi ngeye imfumu ye ubulu kiakinene, ye ngolo zazingi zena ya- 
ku nkiangunu kabufweniko, vo una kadila mono findekwa ndekwa 
fiakindakana nganzi. Buna nkosi nganzi zandi zavonga ye wayambn- 
la mpuku.

Lumbu kiankaka nkosi wazola vaika ku mfinda, kansi mu nseko 
amfinda, kiongo buna wazungwa konde kwa bazola baka bulu biaki- 
ma. Ye nkosi bukakutwa vaika, buna wakankalakana mu konde 
diodio, ye bukatonta mu kumvulusa, buna konde vele dialutila ku- 
mvwalangana ye wabadika wenga. Buna mpuku yawa wengo ankosi 
ye yayiza zalumuki, ye bukaluaka vayakala, buna wamöna vo inkosi 
yoyo yanlemvukila. Buna mpuku wabadika seba konde nswalu, ye 
fintama ntama konde diabadika mana sadila vulu, kansi mpuku wa- 
tatamana mu kesa, nate diakasuka ye nkosi wavuluswa kwa mpuku 
yovo yikalemvukila.

Beto mpe, vo tulemvukila, situ lemvukulwa.

112. Vesuviu.

Beto ye nkundi ami tuazola kwenda maka mongo waVesuviu, 
ye butualuaka va taku diamongo tuabwana bantu bole kuna bakala 
salu kiamakisila banzenza mu mongo una. Umosi ikota umosi inleke. 
Mimakisi miomio miakizinga nsinga miankanda miabulu mu luketo, 
mu diambu diawonso una maka, buna una simbidila mu nsinga mio­
mio, mpasi bana savuka mu maka.

Buna kota wambalula, ye nleke wabalula nkundi ami. Bonso bobo 
tualuakila kweto vana mbata amongo vena vuma kiakala nalengwa- 
lengwa. Kansi tuabwana mpe, vo nsongi yaviokidila yena vana, yoyo 
yivaikilanga tia. Vana mpe tuavunda ye tuatala lueka, ye tuamona 
mwakala mwabiza. Mu tala nkutu ntini zozo mulenda katudulwa ki- 
ndakana diamakina, ye mpasi zituamona nkutu tuavutukazo vilakana. 
Tuazunga mpe nsongi yina ye tuamona, vo yeti vaikisa mwisi ye 
tombe ye matadi.

Buna tuawa mpe kweto, se mpumu wangolo beni watuka muna 
ukati amwasi wamongo, ye tuayitukulwa, se imazunda makamazunda 
mamatadi mamanene ye mamazio mamana zungudulwa kwa bombe 
diakala nkievo matuti, ye mayombuka mu ngolo beni kuna kiye. Fia- 
sala, ngala mwamonsono mavutukisa mu mwasiabenga diamavaikila, 
kansi mankaka mavutuka tubwa ku sambu ye mabwa va nsi ye ma- 
yenda nengumuki mu ndimba, ye ndengomokono yakala yuzu beni. 
Maluta mu nene bumanengumuka, buna mu bambuzuka mu ngolo,

ye mamazio malandila, ye vazimunina bombe diayiza lakumuka mu 
ndimba.

Mpaika yantete buyamona, buna mwakala kwandi napi fintangu 
ntangu, nate ye mpaika yankaka. Butuamana visa bodo, tualenda 
toma zaia beni, mpaika yankaka buyina vutuka kala.

Kansi va zimunina matadi mabadika kwiza bwila kutuena. Bu­
na vuma vovo kavavutuka kala vamboteko, mu dina nkundi ami weka 
wonga ye nsatu avutuka kulumuka. Kansi mono yavova vo: Tuvi- 
ngileti, buvana vutuka kala napi, mboki tuamaka nsongi yayi, kidi 
tuazaia, bonso bwena mwasi mu ngudi. Buna yayuvula mimakisi mieto 
vo: Tualenda maka diaka nsongi yoyoe? Buna nleke vo: Inga, situa 
tonta maka kweto. Buna tuamaka beto ye makisi wanleke, ye tuasi- 
mba nkawa mieto mu moko, ye mono yasimbidila mu luketo luandi. 
Butuakala maka, buna matadi ye bombe bieti bwa lueka ye lueka, 
kansi makisi wowo wakala kikesa wantunta mu nkati auzila yakala 
mbangazi beni.

Kansi tualuaka kweto va mwasi wowo wakala nkievo benga dia- 
yetuka.

Buna mpeke mpeke yayiza katula mwisi wakala vaikanga mu 
mazunda makamazunda mamimvu miakala mu ngudi amwasi lueka ye 
lueka.

Butuatala mu mwasi, katuamonamo wanzako, mu diambu dia- 
mwisi wakidi wowo, nkiangunu tualuta lengidila vovo mwanki kidi vo 
nate ye tuna mona bwenina mu ngudi. Kansi buna katuatoma bambu- 
ka moyoko, vo mpaika yankaka yeka lukufi. Buna butuaka talanga, 
buna tuavutuka, pamuka, se ndumu wavaikila matadi ye tuawa zu 
diakala nkievo nzongo miamingi miatuviokila mu nseko amatu. Beto 
buna tualambama, nkievo ibobo tuna lembwa bwila matadi momo, 
bumana vutuka bwa va nsi. Mboki tuasa nswalu beni mu kulumuka 
nsongi yoyo, kansi buna matadi mankaka mabadika kukisotukina, ye 
tualuaka mu ndimba, bombe budiayiza landila.

Kiese vele kiakala yeto, butuavukuswa mu nsisi yoyo, ye tuavutuka 
kweto kutuatuka.

113. Mpaikulu zatia ye ndikunu zantoto.

Mvu 79 miamana landa, Yesn bukabutwa, kwakala mpaikulu 
atia yangolo beni mu mongo waVesuviu. Mpaikulu yoyo yazayakana 
mu nza yamvimba. Vanakintete muntu nkutu kazaiako vo mongo 
wau siwa vaikisa tia, nkiangunu bantu kabatina mu tunga zinzo ye 
mavata mu ndimba amongo wowoko. Kansi lumbu kiankaka bayi- 
tukulwa, kuna mbata amongo kumeni tenduzuka mu ngolo beni, ye 
ntu amongo watubwa kuna kiye mu ndumu wawingi. Mwini wakala 
nkutu wavutuka kituka tombe mu diambu diabombe ye matadi bia- 
yombuka ku zulu, ye bubiabwa va ntoto, buna biavonda bibulu ye 
bantu ye biafuka tini kiakionsono kiafinangana mongo wowo, ye

makombe nkutu mamala mamana zikama. Bobo mpe bwamana fuku- 
Iwa mavata molo mabikwanga Helekulaniumi ye Pompeyi. Zinzo za- 
zinene ye bilekwa ye bibulu biafuka. Tombila mbongo abantu kaya- 
monika diakako. Mboki mavata' momo masala kunsi abombo mvu 
miamingi ye mamana vilukunwa kwa mbandu zazingi zizimunini bu- 
twa ye kula, kansi bantu bababadika tima mu vuma kiokio bayi- 
tukulwa kunsi antoto bilekwa biabingi biasala mu zaia, vo kiougo 
imumu mwakadila bantu ye mavata.

Mpaikulu atia mu mongo yitekwanga kwandi kwa ndikunu a- 
ntoto, ye muntu wabweno vanikukini ntoto, kasi kalendibo vilaka- 
nako. Mpaikulu atia nkutu insisi kwandi beni yena, kansi tia bu- 
tueti vaika, buna ntoto wena kwandi nangwi, ye tulenda bangu- 
muka ye lembwako tala, vo katuzolele talako, kansi ndikunu 
vo yilueki, uvutuka mona kwaku, se ntoto nsidi kala nangwi, zakama 
siu zakama ye nanguzuka, ye ulenda kala nkievo mbula zambu zeti 
tulama. Ye miongoye minti ye zinzo intumbu badika nenguzuka ye 
bwa, ye ntoto ulenda vika tenduka miamvu, mifwiti fwanaua nkievo 
mabenga. Buna bantu ye bibulu ye bilekwa biabionsono, bibweno mu 
tini kiokio kinikukini ntoto, bina mana wolumuna ye laduswa, mbo­
ki fintama ntama miamvu miomio intumbu batama.

Mpila andikunu yantoto yoyo yakala mu vata diaLisboa mu 
mvu 1755. Mu lumbu kina kiakala kialumingu, ye zinzo zisambu- 
dulwanga zazala kwa bantu, ye kababanza nkutuko, vo ndikunu siya 
kala bwabu. Kansi bayitukwa, ntoto intumbu badika nikuzuka mu 
ngolo beni, ye zinzo zibambulwanga ye zankaka zazingi ye zazizio 
mu nseko ye nseko zamana bwa ye 30,000 mabantu mpe batatamana 
kunsi.

Mboki minuta tanu kaka miavioka, ye ndikunu yankaka intu­
mbu kwiza diaka ye bunga ndambu avata yasala. Ye mbu wateka 
katuka wavutukisa, ye mbula zatulama zakala zazinene ye zakala 10 
diameta mu la. Ndikunu yoyo yilenda zaywa mpe mu zinsi zankaka 
nseke beni.

Zinsi zilutidi mu kala ndikunu zozo mu Italia ye mu Silia ye mu 
bisanga bia Yapani ye mu Amelika diasude mu mbela ambu waPasifika.

114. Lekwa kiampaka.

Vakala ntaudi zoie zayenda mu mfinda mu fwanda nkandi, kansi 
mu bau bole bamwena nkandi mosi wakala waunene. Buna babadika bi­
ndasana mpaka, ye umosi wave va: Wowo nkandi wami, kadi mono nte- 
kelewo mona. Ye umosi vo: Vo mono kaka mvwidiwo, kadi mono kwami 
ntekelewo bongo. Bubakala bindasananga mpaka zampila yoyo, buna ba- 
vutuka mona ntaudi yankaka yilueki kwa bau, yaluta mu kikota ye ya- 
vova kwa bau: Lutualeti nkandi wowo, kidi yalusukisila mpaka zeno! 
Buna bau vo: Ma wau.—Yandi watambulawo ye wabonga nsindu ye wa- 
tentikawo va tadi ye watetawo. Mboki wabonga silwa biabiole ye wavo-

na kimosi kwa watekawo mona ye wavova: Kiaki silwa ikiaku, ka­
di ngeye tekele mona nkandi. Mboki kabangumuka kwa wankaka 
ye wavova: Kiaki silwa mpe ikivwilu kwa ngeye, kadi ngeye teke- 
lewo bonga. Bukamana vana una silwa kimosi una silwa kimosi, 
buna watula nkandi mu nwa ye wavova: Silwa ibieno, kansi nkati 
ankandi wamono nzonzi nginawo dia. Buna babole bantadila mu nsi 
ya nsi mu nganzi, kansi yandi wadia kaka nkandi intumbu kwenda.

115. Cina.

Nsi aCina yena ku esti diaAsia ye yiviokele Eulopa mu neue. 
Bacina babikanga nkumbu ansi au “nsi yazulu" evo nsi yamonaka- 
nda mu diambu diabubabanzanga, vo ntoto kawavindumukako, kansi 
wena konko bia, nkiangunu babanzanga mpe, vo bantu bankaka bena 
koko mu nsuka zantoto, kansi bau kibeni va kati ansi.

Nsi au yazungwa kwamiongo lueka ye lueka, kansi batunga mpe 
lumbu luamatadi luangolo béni mu sweka nsi au kwa bantu bankaka.

Nsi au yibutilanga mbongo au yena yayingi, ye mila miole mia- 
minene mibikwanga nkumbu Heangho ye Yansekiangi, mibwabwananga 
miankaka miamingi, mivaikisanga ntoto ye misanga ntoto navududu 
beni. Mbongo au yibaluta kunanga iti kwandi, ye mbatu vana minti 
miati kamiena nsatu akunwako, kansi menina kaka miena, ye ti kio- 
kio kikitulwanga beni. Mafuku bakunanga inuna mpe mabakitilanga 
beni. Mau babwangilangamo minlele miabiza.

Bacina bena mfumu mosi kaka, ye yandi uzituswanga beni. Fi- 
sidi, nga nkievo yandi iNzambi. Bau bakumbikanga nkumbu “ntinu" 
evo “mwan1 abakala diazulu". Vata diandi dikakalanga diadinene 
diena nkumbu avata Pekingi. Wafinangana va kena walembwa ku- 
kiyinika mbulu va nsi vwa dianginika, buna yandi kabwakp. Ntu- 
munu zandi zazonsono zikatuminanga saht kasukisilanga bonso ebu: 
“Vangabo yetentina!" Nkiangunu bacina ngana yibatanga iyayi: “Ye 
leka mu vwa diango ye kala kikundi kiantinu wowo, buna mu vwa 
diango vele imfweti leka kwami.“ Lusembo lualuingi luena yandi 
kwa balembolo kuntumamana, ye minyadi milutidi mu zituswa nku- 
tu mu nsi andi mibandulwanga kwau mpe mu matombe.

Bacina ibankwa miamakani mamingi mambabila, kansi bena ndu- 
ka mpe mu sweka kimbabu kiau kunsi akikundi kiantandu ameso. 
Yeku-yeku monikina kwau bena. Babingi bazaiakananga mu mbalu 
au ye mu kinkokoto ye mu zolwa mbongo. Kabwanzenza andi mpeko 
mu mona mase ye zingudi balenda vonda bana bau. Bau mpe babi- 
kwanga kwau, vo bankwa mialukuzi, ye bakukisanisinanga. Beti ku- 
kibanzila mu bau kibeni, vo beto kaka tulutidi mavanga mabiza ye 
nduka.

Ndinga yabacina yena mpasi zazaila. Sono biau biena mazu- 
nda mamingi mu ntalu. Nkiangunu minlongi miaNzambi mpe, bumi-

5



66

kwe kubalonganga, mimonanga mpasi beni mu diambu diandinga 
yoyo.

Ntama beni nsi au. yakakulwa mu kala mindele ye kamwaya- 
mbulwa mwalongwa fu biamonako, ye kabazola wa nzailu yanzenza 
nkutuko. Bau batoma kengana, vo muntu mosi nkutu sika kala nzo- 
di amambu maNzambi, buna mpasi sika mona. Kansi bwabu baba- 
dika kwau mana viluka. Mindele miamingi mikalanga muna, ye mi- 
nlongi miaNzambi misalanga salu kiakinene.

Bifu biabaeina bianzenza boni biena. Bamfumu bavwatanga mi- 
nlele miantalu miena nalengwa-lengwa ye namanga-manga, ye bake- 
nto mazwele mabavwatanga mabalutidi zola, mena manzo evo mena 
teke diatiti kiankunzu. Ye babakala ye bakento bakwe natingi mpo- 
zi mu zizi. Bakento bakudisanga nsuki zau zazila beni, kansi baba­
kala basiswanga kaka zoki kivandwanga bese diadinene, dibalenda 
tula mu pakasi kiakinkuti. Bamfumu ye balutidi mu kimvwama ba- 
kebanga nzala zazila beni zibalenda banzulwa, vo bamvwama ye ka- 
balendi salako.

Bana babakento tambi biau bizingwanga nsinga mu ngolo beni 
Tuka va kimwana nate ye kikota nsinga wowo kaulendi kutulwako, 
mpasi vo bitambi kabina nenivako. Nkiangunu nkento, bukameni yu- 
nduka, lenda vwata nsampatu zifwiti vwata fimwana mwana.

Ngiendolo yabakento bobo yifwanane ye ngiendolo abavwadu- 
ngü. Mu diambu diamalu momo mpe, balendamo banzulwa, vo ba­
mfumu beni, kadi kabena nsatu adiatila mu maluko, kausi natwa 
kaka.

Bonso bwena fu mu zinsi zankaka zaesti, ibobo mpe mu Cina, 
vo bakento kabazietangako, kansi bakalanga mu zinzo evo natwa 
mu biandu biafukwa. Ndumba buketi kwela, kazayi toko nate ye ki­
na lumbu kiakwelana kaka, mboki sika mona zizi kiatoko. Bana ba- 
zitisanga mase ye zingudi beni, ye ngudi ye se, vo dina fwa, buna 
bana bavwatanga nlele miampembe kaka mu mvu kani mintatu, intu- 
dulu afwidi kiau yoyo.

Zinzo zau zazinene ye zena vinga biabingi bikembuswanga mu 
lekwa biantalu biampila mu mpila. Basongasananga bunzu beni mu­
ntu ye muntu, ye bubeti katakana kwau, buna madia mampila mu 
mpila mabindana va meza. Kabadilanga au mu nsomako, kansi mu 
binti nti biole bibasimbilanga mu nlembo ntatu. Kabasadilanga ma- 
mpako, kansi loso, ye banwanga ti evo nkadu aloso nkievo nlangu.

Bacina bavwilu mu kanda diabamongolia. Meso mau matekama 
ye nkanda wena wamfumfukutu.

116. Wale.

Wale ibulu kiakinene beni kikalanga mu mbu ye kiviokele bi- 
bota ye makumbi mankaka mu la, ye mpe vo tuna tula funda dimo- 
si diabantu va kimosi, kadilungidi wale kimosi mu zituko. Bawale

baluta kalanga mu mimbu miaPola, mukalanga kiozi, ye bayundukila- 
nga mu titi biambu ye mu bimbizi mbizi bianlangu. Mu ntangu za- 
nkaka batubukanga va ntandu anlangu mu vumuna, ye bavolanga 
nlangu wawingi, ubavaikisilanga mu ngolo beni ya miasi miole miena 
va ntandu antu. Wale kivondwanga mu diambu diamazi mena yandi 
ye nsuni. Bubeti kumvonda, buna beti finangana yandi mu bibota ye 
kunzoka madionga mamingi mana kundamuna vumunu.

117. Nduka zampuku.
Vakala mpuku yavaika mu nwa andi yayiza mena va baleka 

ntambu. "Esia! Bantu batambanga ntambu mu diambu dieto ye ba- 
tulanga mbizi angul i mu ntambu mu kutukonda. Kedika, nduka 
zabantu. Engwa beto mpe, vokatubakane yau mu ndukako, buna tu- 
meni! Kansi beto mu bimba mbizi au nkutu, ve Kwandi. Kansi lelo 
vava mwelo antambu inukuta lelo, kadi nsunga zambizi mpe zambote 
ngieti wa. Mu nukuta kaka ntambu nkutu kaulendi kubukako.“ Bu­
na imbwe finki va mbela anwa antambu ye wavalakana fiuma, kansi 
engwa, ntambu ntumbu kubuka, ye mpuku yibakamene.

Bonso bwawa mpuku nsunga zambizi, ibuna beto bantu tuwanga 
masumu nsunga intumbu banza, vo mu wa ye wa kamwenani diambu- 
ko, nkiangunu yafinketi vena nsunga yoyo, kansi kiongo vena sio- 
ngi, ye mboki ntambu kubukidi ye tubakamene mu ntambu amasu- 
mu.

118. Mpuku yanduka.
« 1.

Nsi zazonsono zena zimpuku. Mu makumbi ye mu zinzaza mu- 
zolwanga mpe kwa zimpuku. Dokuta diena mu kumbi diata nsamu 
wau mu mpuku mosi.

Mono buyakala vwandanga ku vinga kiami mu kumbi, buna 
yamona mpuku yavaika mu nwa andi wakala mu baka. Finkala 
nkala buna wakatuka ye finkala nkala diaka wayiza vutuka ye wa- 
simba mpuku yankaka mu kutu. Yau yakala yanuna ye yafwa meso. 
Mpuku yankaka mpe yayiza laudi ku manima. Mpuku zozo zazole 
buna zafwande biveso ye bilekwa binnkaka bidiwanga mu kwiza 
vana kwa yau yanuna. Nana yau imbuta au, yibeti yundudila bobo. 
Va zimunina muntu wayiza kota mu nzo. Buna mpuku zozo zazole 
intumbu simba yanuna mu kutu ye bankotisa mu nwa mu kuntabila.

119. Mpuku yanduka.
2.

Nsamu wankaka mpe utuwilu mu mpuku iwau.
Vakala muntu wakala mu kikebolo wabaka mpuku ye watonta- 

yo tolula. Yandi wandikila mu madia wayandi kibeni ye wasakisayo.

nkievo mwana ambumba. Mpuku yatoma yukwa ye yatoluka beni. 
Ntangu zankaka wayiza vwandanga va ntandu avembo diamuntu wo- 
wo. Ibobo wavunzilabo kiadi kiandi beni mu kikebolo. Kansi nku- 
luntu akebolo wakala ntima wambalu wayiza katula mpuku yoyo, 
kayidi yangidika ntima wankole.

Kansi fintama ntama mpuku intumbu vutuka ku kikebolo, ye 
babolo ye mpuku ye nkole bayangalala. Kansi kiese kiau kiakala 
kiankufi mu diambu diankuluntu wayiza diaka run katula mpuku. Ya- 
ndi watulayo mu nzo yabiza yakonde ye wavanayo madia mabiza, 
kansi mpuku kalendi yangalalako.

Madia momo mabiza widi bimba nkutu kabimbamoko, ye finta­
ma ntama mu diambu diakiadi kiankundi andi, buna wafwa mu nzo 
andi yoyo yantoko.

120. Nzika wambote.

Vula kiayonzika mbongo bukiakala, buna babakala babonga bi- 
sengwa ye balandasana mu minlonga ye babadika zaka mbongo, zaka, 
yambula, zaka, yambula. Bakento mpe babwabio mu yonzika ye ba- 
kangabio mita mita ye bayambikamio va mosi. Zintaudi zamakota 
zayenda vungingi bibulu biau biaka dilanga ku mbuka zau zibadi- 
langa, ye baleke bayenda sakani ye baswaminina ntaudi zankaka ku 
nima amita miambongo. Mbwa amfumu yakala yayinene yaleka va 
mpeve anti mu kenga nkutu zabisadi biambongo. Kiese ye yangala- 
la kwakala beni.

Kansi tala, bubaka salanga, buna bavutuka wa, se ngunga ya­
yinene yadivata yeti vova, ye ban babonsono bavumbukila va kimo- 
si ye basietuka kubeti wa ngunga. Buna bamona mwisi weti futu- 
muka beni ku zulu. "Vata dikwemi", ye zimbele ye bitanzi ye bi- 
sengwa bianiangwa mu kwenda tabila bionso bilenda tabulwa. 
Buna biakala bisadi mwakala kisadi kimosi kiamputu beni kiakala 
finzo nzo fiandi mu vata, ye bukaluaka kabwabwana ye muntu wa- 
nkamba vo: Nzo aku yikwemi, kansi vo siwa sa nswalu, buna nanga 
siwa kukibakila biuvwidi biena muna. Buna kisadi wayuvula muntu 
wowo ebu: Kadi nzo yambadio mpe yikwemie? Yandi ndevo: Bwabu 
mwanki nana tia tulueki mpe ku nzo yina. Buna kisadi kiavova: Aa, 
sia teka tonta sadisa mbevo yoyo, kadi yandi wena yela, kalendi 
kukisadisako. Buna wayenda nswalu ye wavioka kwandi nzo yayandi 
kibeni ye waluta banzila. mu kwenda sadisa mbevo. Bukaluaka, bu­
na wabwana, vo nzo yikwemi ye nludi waka vianga. Fiasala, nga 
wabwa vakala mbevo. Kansi kisadi kiokio buna kakala wongako, ka­
nsi wakota mu nzo yaka vianga ye wazangula mbevo ye wavaiki- 
sayo kukondolo nsisi, kansi nzo yayandi kibeni yamana via.

Nsendo andi una kala waunene kuna zulu.

121. Muntu wamfonga.

Vakala mvita yanwanwa ye mazunda makamazunda mabinwani 
biakala biatentama va ntandu akavalu. Fuku diankaka kwakala mie- 
zi miabiza, mfumu yebuka kiabinwani baviokila ku vata ye basikimisa 
bantu. Buna muntu wavaika mu nzo andi, ye mfumu abinwani wa- 
nkamba vo: Utusonga via, kidi bulu bieto biobio biadia, kadi nsatu 
bieka! Muntu vo: Ndolono! Bubabaka finseke, bamona via diadinene 
diabiza. Mfuma wayuvula: Idiadidi? Muntu vo: Kadiakö. Ndolo vioke, 
no! Buna bavioka. Bubaluaka kuna nsuka avia, bamona fimpia 
mpia, ye mfumu wayuvula: Idiadidi? Muntu vo: Idiadidi. Buna mfu­
mu wakala nganziye wavova: Mu nki weti kutusakanana mpila yoyo 
buutuviokese via diadinene ye diabiza, ye bwabu utusongele fimpia 
mpia fiena masangu mena nafusu-fusu?

Buna muntu wavutula vo: Kadi keti kionso kiuvwidi, ikina una 
songa, nga kiulembolo vwa kusongikioko. Kadi diadi mwanki idia- 
mi via. Buna mfumu wayitukwa ye wavova: Kedika ngeye imuntu 
wamfonga, buulenda banzila biangana. Bulu biami kabina dia mu 
via diakuko, kansi kiambote sala. Mboki ntumbu kwenda kwandi.

122. Lusambulu luameza.

Vakala muntu wayenda zieti ye bukaluaka ku vata diankaka, 
buna wakota mu nzo yidilanga banzenza. Babonsono bakala vanaba- 
vwanda yandi va meza intumbu simba zinto zau mu badika dia. 
Kansi muntu wowo wateka katula mpu ye walomba kunsi antima 
mu lusambulu luandi luameza. Buna ntaudi yakala vana inkwa aki- 
mfumu, yazola kumfinga ye yavova kwa yandi: Kadi ngeye mpe, ku 
vata diaku batatamananga babonsono mu fu kiokio kiavumi nate 
ye bwabue? Muntu vo: Ngwa! Kababosonoko. Keti va mbele asaba 
kiami vena finzo nzo fiatungwa mu minti. Mu fiau mwena bobo ba- 
lembwa sadila fu kiokio, kansi bubeti kwenda ku dia, buna bakwe 
yungusingi ye badafanga dia kwau, ye bakabazayi ukubavananga 
madia mabeti dia.

Buna ntaudi yamona nsoni, kadi wazaia, vo bikidi ngulu zandi za- 
zole zena mu mpaka.

123. Vutula matondo!
Vakala mfumu yayinene yatonda Nzambi, kansi kakala kiadi 

mpe, bukawa vo baleke bandi kabasambilarga mu nsuka ye mu mpi- 
mpako, ye kabazaidi vutula matondo kwa Nzambi mu dia kubadianga- 
ko. Buna yandi wazola kubalonga ye wabatumisa, kidi biza dia ya­
ndi ku meza. Buna bau, bubawa ntumwa, bayangalala kwau, ye ba- 
vwatamvwatu miau mionso mialuta mu ntalu, yebayiza kota ku nzo 
yidilanga mfumu au. Buna basongwa fulu kwa yandi kibeni mfumu, 
muntu ye kiandi, muntu ye kiandi.



70

Kansi bubaka dianga, buna bayitukulwa nkwa amataba kotele 
mu nzo ye vwendi va meza ye dia ye nwa yau, ye kayuvudi nku- 
tuko. Buna babanza, vo mfumu lelo sika kunkuba, kansi mfumu 
wadingalala kaka ye wantala, kadiyandi wantumisa mu nsweki, kidi 
vo unabo kwiza sa.

Nkwa amataba ndioyo bukamana dia ye yukuta, buna imbwe 
vaika. Kani tonda nkutu yandi katondi. Buna mfumu bubasala ye 
baleke bandi, buna wavova: Bwe lubenzi mu muntu ndioyo? Bau vo: 
Kedika, mfumu eto, kasi tubutulu katumweni eto muntu wena bi 
kwampila yoyoko! Buna mfumu vo: Kadi mwanki rape beno buna 
luena, kcti lufwanane ye muntu wowo. Keti lumbu kalumbu lutambu- 
langa madia ye mvwatu kwa Mfumu, yilutidi mono beni mu nene, 
yandi ukulukebanga mu nsisi ye mu mpasi, kansi beno kalukumvutu- 
dilanga matondoko. Lumbu kalumbu luvwandanga va meza, ye luka- 
tukangavo, kansi widi diambu nkutu kalutangadio kwa ndiena, uka- 
ilanga minkailu miamionsono miabizako.

